
Хрысціянская плынь філасофіі жыцця самабытна выявілася ў паэзіі і прозе Якуба Коласа – дарэвалюцыйнай і на этапе савецкай беларусізацыі 1920-х гадоў. Пачатковае хрысціянскае выхаванне Кастусь Міцкевіч набываў у сям’і, ад родных і блізкіх людзей свайго дзяцінства, паводле пазнейшых успамінаў для рускага біёграфа Л. Клейнбарта – самай светлай паласы жыцця. Будучы паэт закончыў Нясвіжскую настаўніцкую семінарыю (1902), дзе выкладаліся асноўныя багаслоўскія дысцыпліны, у тым ліку біблеістыка (гісторыя Святога Пісання). Якуб Колас заўсёды заставаўся свецкім пісьменнікам. Але да татальнай “саветызацыі” нашай літаратуры своеасабліва выявіў хрысціянскую філасофію быцця, біблейскія, асабліва новазапаветныя вобразы і матывы. Яны добра праглядаюцца ў першым паэтычным зборніку “Песні-жальбы”, а найбольш глыбока і самабытна – у паэтычным эпасе (паэмы “Сымон-музыка” і “Новая зямля”).
У Коласа заўсёды ў любым яго творы прысутнічае, акрамя канкрэтнай задумы, яшчэ і глыбокая думка пра багацце і ўсёабдымнасць жыцця як існавання. Ён стварае свой паэтычны свет, як тварыў свой сам Бог, з натхненнем, захапляючыся, радуючыся: “І сказаў Бог: гэта добра!”. Чалавечае жыццё – вялікі дар лёсу, яно ўжо само па сабе мае сэнс. Радасцю існавання перапоўнена душа беларуса, галоўнага героя коласаўскіх твораў, а таму ён удзячны лёсу, нягледзячы на невыносныя ўмовы працы і штодзённых клопатаў. У любові да роднага краю чэрпае гэты чалавек сваю духоўную моц, веру, аптымізм.

